
Erositako prezioan

José Luis Segura. - Euskal Herriko Kontsumitzaileen Antolakundeko prentsa arduraduna

Lagun diezaiegun adingabeei sarean segur nabigatzen

Otsailaren 10ean izan zen Internet Seguruaren Nazioarteko Egunarekin batera, sarean nabigatzearen arriskuen inguruko txosten piloa argitaratu da egunotan. Horietariko askotan gazteenak dira protagonista, haientzat Internet eguneroko jarduera delako (10-14 urte artekoen %72k erabiltzen dute egunero) eta zaurgarrienak direlako. Ikerketa batek dio, adibidez, nabigatzaile adingabeen %44k sexu jazarpenak jaso dituztela solasguneetan «ezagututako» norbaitengandik; eta %14,5 sarean aurkitutako norbaitekin bildu direla inoiz. Hori da, jakina, gurasoek Interneti dioten beldurrik handiena. Halere, gutxi dira oraindik seme-alabak babesteko baliabideak erabiltzen dituztenak. 


Solasgune edo posta elektronikoaren bidez jende ezezagunarekin hitzorduak egiteaz gain, bestelako arriskurik ere bada: 

· Sexu edo bortxa material ezegokiak ezagutzea (horien hedabide nagusia P2P sareak omen dira). 

· Mezu desatsegin, iraingarri, oldarkorrak jasotzea; edota drogak hartzeko, bortizkeriak egiteko edo talde arriskutsuetan (xenofoboak, sektak...) sartzeko deiak. 

· Datu pertsonalak zabaltzea: izen-abizenak, adina, telefono zenbakiak, etxeko edo ikastetxeko helbidea, gurasoen kreditu txartelaren zenbakia... 

· Erosketak egiteko (sendagai debekatuak, esaterako) edota zori jokoetan aritzeko aukera izatea. 

· Internetekiko mendekotasun arazoak edukitzea eta pantailatik kanpoko bizitzarekin harremana galtzea. Hara hikikomoritarrak, logelatik ezertarako ere irteten ez diren gaztetxo japoniar gixajo horiek. 



Seme-alabei seguruago nabigatzen laguntzeko honako aholku hauek ematen dituzte adituek: 

· Interneteko erabilerari eta arriskuei buruz modu irekian hitz egin adingabeekin eta segurtasunez nabigatzen erakutsi, oinarrizko erabilera arauak eta babes neurriak azalduta. 

· Komeni da haien irakasleekin ere hitz egitea eskolak Internetekin duen jokaera ezagutzeko. 

· Etxean, ordenagailua toki komun batean eduki eta sarean ibiltzeko ordutegi bat adostu. 

· Informazioa iragazi eta webgune seguruak bilatzen dituzten babes programak instalatu. 

· Birusak, zabor posta, hacker-ak, jokamoldea miatzen duten programak eta Interneteko gainerako arriskuak ekiditeko programa on bat ipini. 

· Inoiz ez eman datu pertsonalik, eta izengoiti edo ezizenak erabili. 

· Aurpegia edo gorputza erakusten duten argazkirik ez bidali. 

· Toki arriskutsu edo lizunen batera heltzen badira, errua ez egotzi zuzenean seme-alabei, agian ustekabean izan baita. 

· Nahita zein erruz, benetako arriskutan sartzekotan, laguntza eskatu administrazioari edo elkarte espezializaturen bati (Protégeles, Haur Pornografiaren aurkako Ekintza...). 

Gaurko gizartean erabat finkatuta dago, eta jolasteko, ikasteko, komunikatzeko tresna itzela da Internet. Aldeon horietaz gozatzea galaraz dezakeen beldurra baino, hobe Interneteko alde ilunetatik saihesteko ardura. 

